
Պիես` մեկ գործողությամբ 





Պիեսի հեղինակ` Սամվել Խալաթյան, ռեժիսոր` Ջերալդ Պապազիան, ներկայացնում է

Նաիրյան վոկալ անսամբլը, գեղ. ղեկավար` Նաիրա Մուղդուսյան, նկարազարդում`

Մուղդուսյան արվեստի կենտրոն, Կարինե Արոյան, գրքի ձևավորում` Անի Հովհաննիսյան,

տպագրությունը՝ Օպտիմա պրինտ

Ֆինանսավորումը` Եվրոպական միության և ՄԱԿ-ի բնակչության հիմնադրամի։

Նախաձեռնող՝ ՕքսԵՋեն հիմնադրամ։



«Հանդիպում 100 տարի անց» պիեսը և բեմականացումը ստեղծվել է «Ականավոր հայ 

կանայք՝ հանուն կանանց իրավազորման» քարոզարշավի շրջանակներում:

ՕքսԵՋեն հիմնադրամը, Մուղդուսյան արվեստի կենտրոնի՝ Նաիրյան վոկալ անսամբլի հետ համատեղ

«Պտղի սեռով պայմանավորված խտրական ընտրության և հարակից վնասակար գործելակերպերի

կանխարգելումը Հարավայիկ Կովկասում. աջակցություն տարածաշրջանային, ազգային և հարավ-հարավ

նախաձեռնություններին» ծրագրի շրջանակներում նախաձեռնել է բեմականացում 20-րդ դարի

հասարակա-քաղաքական կյանքում մեծ դերակատարում ունեցող հայազգի կանանց մասին:

Ներկայացման ժամանակ առաջին դեմքով կներկայանան Առաջին Հանրապետության կին

պատգամավորներ՝ Վարվառա-Վարյա Սահակյանը, Կատարինա Զալյան-Մանուկյանը, Պերճուհի

Պարտիզպանյան-Բարսեղյանը, ինչպես նաև գրող-հրապարակախոս, հասարակա-քաղաքական

գործիչներ՝ Զապէլ Եսայեանն ու Շուշանիկ Կուրղինյանը: 

«Ականավոր հայ կանայք հանուն կանանց իրավազորման» քարոզարշավը նպատակ ունի խթանել

գենդերային հավասարությանը, հաղթահարել խտրական սոցիալական նորմերը և վնասակար

գործելակերպերը, ինչպես նաև կանխել պտղի սեռով պայմանավորված խտրական ընտրությունը

Հայաստանում:

«Պտղի սեռով պայմանավորված խտրական ընտրության և հարակից վնասակար գործելակերպերի

կանխարգելումը Հարավայիկ Կովկասում. աջակցություն տարածաշրջանային, ազգային և հարավ-հարավ

նախաձեռնություններին» ծրագիրն իրականացվում է ՄԱԿ-ի բնակչության հիմնադրամի կողմից ՕքսԵՋեն

հիմնադրամի հետ համագործակցությամբ: Ծրագիրը ֆինանսավորվում է Եվրոպական միության և ՄԱԿ-ի

բնակչության հիմնադրամի կողմից: 



1919 թ. հունիսի 4-ին Կատարինեն Հայաստանի առաջին խորհրդարանի երկրոդ գումարման
պատգամավոր ընտրվեց: Աշխատում էր Առողջապահության հանձնաժողովում: Առաջին
Հանրապետության անկումից հետո երիտասարդ այրու զրկանքներին գումարվեցին խորհրդային
իշխանության կողմից քաղաքական հետապնդումները: Նրան ազատեցին աշխատանքից և
վտարեցին բնակարանից: Նա, երեխան գրկին, ապաստանեց քրոջ մեկ սենյականոց բնակարանում,
ապա մեկնեց Կրասնոդար՝ ամուսնու ազգականների մոտ:

1927 թվականին, երբ Հայաստանը մասնագետ բժիշկների խիստ կարիք էր զգում, Կատարինեն
վերադառնում է Երևան և կրկին նվիրվում բժշկությանը՝ ապրելով դստեր հետ ծայրահեղ դժվարին
պայմաններում: Կատարինե Զալյան-Մանուկյանը մահացել է 1965 թվականին:

«Մայրս կրթված, ազնիվ, իր գործին, իր մասնագիտությանը նվիրված անձնավորություն էր:
Առավոտյան գնում էր աշխատանքի, ճաշին գալիս, ինձ կերակրում, ապա նորից դուռը ինձ վրա
փակում, գնում մի ուրիշ աշխատանքի: Դա էր նրա ամբողջ կյանքը...». Սեդա Մանուկյանի հուշերից:

Կատարինե Զալյան-Մանուկյանը եղել է բժշկուհի՝ նվիրվելով

որբերի ու գաղթականների օգնության գործին, նա օր ու գիշեր

պայքար է մղել համաճարակների դեմ:  Որբանոցներից մեկում էլ

հանդիպել է ապագա ամուսնուն՝ Հայաստանի Առաջին

Հանրապետության հիմնադիրներից մեկին՝ Արամ Մանուկյանին: 

1917 թվականին Երևանում նրանք ամուսնացան, սակայն

ամուսնական կյանքը շատ կարճ տևեց, քանի որ 1919-ի հունվարի

29-ին, երբ նրանց դուստր Սեդա Մանուկյանն ընդամենը չորս

ամսական էր, Արամ Մանուկյանը մահացավ բծավոր տիֆից:

ԿԱՏԱՐԻՆԵ ԶԱԼՅԱՆ-ՄԱՆՈՒԿՅԱՆ

(մահ. 1965 թ.թ.)



Հանգամանքները սակայն փոխվում են, և ծնողներին չնեղացնելու պատճառով, 21 տարեկանում նա
ամուսնանում է առևտրական Արշակ Կուրղինյանի հետ: 1903թ.-ին ամուսնու և երկու երեխաների՝ Շավարշի
և Արշականուշի հետ նա տեղափոխվում է Մոսկվա, այնուհետև Ռոստով: Կրելով մեծ դժվարություններ և
ապրելով չքավորության մեջ՝ Շուշանիկը ակամայից սկսում է իրեն նվիրել ստեղծագործական
աշխատանքին:

1907 թվականին լույս է տեսել Կուրղինյանի առաջին՝ «Արշալույսի ղողանջներ» ժողովածուն, որի մի շարք
բանաստեղծություններ նոր, ինքնատիպ խոսք էին 20-րդ դարի հայ ազգային պոեզիայում՝ բարձր
գաղափարայնությամբ, խավարի ու բռնության դեմ ծառացող ոգով։ 
Շուշանիկ Կուրղինյանի ստեղծագործության էջերից մեկը նվիրված է կանանց իրավունքների
պաշտպանությանը հայ իրականության մեջ («Մենք էլ միանանք», «Արծվի սերը», «Ինձ մի սիրիր», «Մի՞թե»,
«Դերձակուհին», «Գաղթական կինը» և այլն)։ Կուրղինյանը գրել է նաև պիեսներ («Կարմիր խաչը», «Ոսկե
ձկնիկը», «Ջրաղացպան», «Այրված սիրտը»), որոնք չեն բեմադրվել։
1921 թվականին Շուշանիկ Կուրղինյանը տեղափոխվել է Սովետական Հայաստան։ Մահացել է Երևանում,
թաղված է Կոմիտասի անվան պանթեոնում: Կուրղինյանի անունով է կոչվել փողոց, դպրոց, գրադարան
Գյումրիում, որտեղ կանգնեցված է նրա կիսանդրին: Նրա անունով փողոց և նրբանցք կա նաև Երևանում:

Շուշանիկ Կուրղինյանը ծնվել է Ալեքսանդրապոլում (Գյումրի),

սովորել է ծննդավայրի Արղության օրիորդաց դպրոցում։ 1893

թվականին դարձել է Հնչակյան կուսակցության անդամ, մի քանի

աղջիկների հետ կազմել առաջին հնչակ օրիորդաց խումբը։

Կուրղինյանը հասարակական ակտիվ աշխատանք է տարել

Կովկասի հայության շրջանում. հայտնի է եղել նրա հիմնադրված

ակումբը Վլադիկավկազում։ 1895թ.-ին նա ընդունվում է

Ալեքսանդրապոլի Ռուսական գիմնազիա՝ նախապատրաստվելով

մեկնել Մոսկվա ուսումը շարունակելու նպատակով: 

ՇՈՒՇԱՆԻԿ ԿՈՒՐՂԻՆՅԱՆ (ՓՈՊՈԼՃՅԱՆ) 

1876-1927 թ.թ.

Այստեղ վեց տարի ապրելուց հետո Սահակյանները փոխադրվեցին Հարավային Իրան,
հետագայում՝ Իրաք: Սակայն կլիման չափազանց վատ անդրադարձավ Վարյայի առողջության վրա,
այժմ էլ ընտանիքը ստիպված եղավ տեղափոխվել Լիբանան: 

Բեյրութում Վարյան նորից ներգրավվեց հասարակական գործունեության մեջ՝ մասնակցելով
Օգնության խաչ կազմակերպության աշխատանքներին: 1932 թ.-ին ճակատագիրը մի նոր հարված
հասցրեց. նա կորցրեց զավակին, մեկ տարի անց՝ ամուսնուն: Այս հարվածները վերջնականապես
քայքայեցին Վարյայի առողջությունը, և շատ չանցած նա կնքեց իր մահկանացուն:

Վարվառա Սահակյանը առաջին հանրապետության տարիներին

ընտրվել է խորհրդարանի պատգամավոր և ընդգրկվել կրթական

ծրագրերում: Հենց այդ շրջանում նա ծանր կորուստ կրեց.

անհրաժեշտ դեղորայքի պակասից մահացավ նրա զավակը: Դրան

հաջորդեց՝ Հայաստանի խորհրդայնացումը, ամուսնու

բանտարկությունը: Փետրվարյան հեղափոխության ժամանակ

Վարվառա Սահակյանը, ամուսինը՝ Ավետիք Սահակյանը (Հայր

Աբրահամ) և երկու զավակները ոտքով փախան Թավրիզ:

ՎԱՐՎԱՌԱ (ՎԱՐՅԱ) ՍԱՀԱԿՅԱՆ

1903-1973 թթ.



Ուսումն ավարտելուց հետո դասավանդել է Կերասունում և Վանում: 1909 թվականին ամուսնացել է Սարգիս
Բարսեղյանի հետ: 1915-ին Սարգիսը, ով վարում էր Կ. Պոլսի ՀՅԴ բյուրոյի գործերը, հարյուրավոր հայ
մտավորականների հետ ձերբակալվել և նահատակվել է: Իր հետագա կյանքը Պերճուհին նվիրել է զավակին ու
մարդկանց ծառայելուն: Նա տեղափոխվել է Բուլղարիա, այնուհետև՝ Թիֆլիս, իսկ Հայաստանի Առաջին
Հանրապետության հռչակումից հետո վերադարձել է Երևան և ընտրվել Հայաստանի Առաջին
Հանրապետության խորհրդարանի պատգամավոր: Ընդգրկվել է Ամերիկյան խնամատարության կոմիտեում: 
Առաջին հանրապետության անկումից հետո մեկնել է Բուլղարիա, հետո տեղափոխվել է Ֆրանսիա, որտեղ
ղեկավարել է Նանսենյան գրասենյակը և շարունակել գրական գործունեությունը: Պերճուհի Պարտիզպանյանը
մահացել է 1940-ին՝ երկարատև հիվանդությունից հետո:

Գրականագետների կողմից հատկապես բարձր է գնահատվել նրա 1938-39 թթ. Բոստոնի «Հայրենիք»
ամսագրում հրատարակված «Խանձված օրերը» գիրքը, որում նա ամբողջացրել է Պոլսո կյանքի, Եղեռնի
մասին հիշողությունները: Գիրքը հետագայում վերահրատարակվել է 2004 թ.-ին ֆրանսերեն՝ հեղինակի
որդու թարգմանությամբ և թոռների օժանդակությամբ, և այնուհետև Հայոց ցեղասպանության 100-րդ
տարելիցին դրվել հայ ընթերցողի սեղանին ազգային գործիչ, գրող Հակոբ Պալյանի ջանքերով:  

Պերճուհի Պարտիզպանյանը ծնվել է 1886 թվականին Էդիրնեում:

Միջնակարգ դպրոցն ավարտել է Ֆիլպեում (այժմ՝ Պլովդիվ): 16

տարեկան հասակում հանդիպել է ապագա ամուսնուն՝ հեղափոխական

Սարգիս Բարսեղյանին, ում խորհրդով օրիորդների խմբակ է ստեղծել,

որի նպատակն էր լուսավորություն և հեղափոխական գաղափարներ

տարածելը: Մեկնել է Ժնև, ուսանել գրականություն և

մանկավարժություն: Ստեղծագործել է «Էտնա» կեղծանունով: Պերճուհու

պատմվածքներն ամփոփված են «Փոթորիկեն վերջ» ժողովածուում:

ՊԵՐՃՈՒՀԻ ՊԱՐՏԻԶՊԱՆՅԱՆ-ԲԱՐՍԵՂՅԱՆ 

1886-1940 թթ..



«Սա մի մեծ հանրագիտարան է, որով կարող ես

ապրել այն օրերի և՛ սարսափը, և՛ հայ կանանց

քաջությունը: Նա կարողացել է ստեղծել իրականի և

անիրականի աշխարհը` գեղարվեստի սուրբ

օրենքներով հյուսելով այդ ամենը իրար…»

հատված Պերճուհի Պարտիզպանյանի մասին գրող Ղուկաս

Սիրունյանի խոսքից «Խանձված օրերը» գրքի շնորհանդեսից:



1909թ. Կիլիկիայի հայերի ջարդից անմիջապես հետո նա Պոլսի Հայոց պատրիարքարանի հանձնախմբի
կազմում մեկնել է դեպքերի վայր, ականատես եղել ազգակիցների ողբերգությանը և տպավորությունները
ներկայացրել «Ավերակներու մեջ» (Կ.Պոլիս, 1911 թ.) գրքում: Հայոց Մեծ եղեռնի տարիներին Միջին Արևելքի
երկրներում ԶապԷլ Եսայեանը կազմակերպել է հայ տարագիրների և որբերի հավաքման, նրանց խնամքի ու
տեղափոխման գործը: Այդ շրջանում էլ նա գրել է «Վերջին բաժակը» (Փարիզ, 1916 թ.), «Հոգիս աքսորյալ»
(Վիեննա, 1922 թ.) վիպակները, որոնցում իր վճռական բողոքն է արտահայտել հայոց ագգային մեծ
ողբերգության առիթով: Զապէլը ֆրանսիական և այլ երկրների պարբերականներում տարբեր լեզուներով
հրատարակել է հայոց Մեծ եղեռնի մասին բազմաթիվ հոդվածներ, մի շարք նովելներ, պատմվածքներ և
ակնարկներ: Երկար ժամանակ եղել է Հայաստանի օգնության կոմիտեի Փարիզի մասնաճյուղի անդամ և
թղթակցել Փարիզում լույս տեսնող «Երևան» թերթին:

1933թ. խորհրդային կառավարության հրավերով Զապէլ Եսայեանը եկել է Երևան և աշխատանքի անցել ԵՊՀ
արտասահմանյան գրականության ամբիոնում՝ վարելով եվրոպական և մասնավորապես ֆրանսիական
գրականության դասընթացը: Զապէլ Եսայեանը 1930-ականների գրական կյանքի եռանդուն
մասնակիցներից էր, խորությամբ հասկանում էր տիրող մթնոլորտի ողբերգական հետևանքները և
համարձակորեն պաշտպանում էր Եղիշե Չարենցին, Ակսել Բակունցին և գրականության մյուս
առաջատարներին: Կեղծ մատնությունների զոհ դառնալով, բանտարկվել ու աքսորվել է:

ԶապԷլ Եսայեանը եղել է հայ ազգի նոր պատմության կարևորագույն

փուլերի ներգրավված վկան՝ վերապրելով Կիլիկյան ջարդերը, 1915թ.

հայերի ցեղասպանությունը, Հայաստանի առաջին անկախ

հանրապետության ծնունդը 1918թ., հայկական սփյուռքի ձևավորումը …

Նա հայրենիք էր եկել 1933 թվականին՝ քիչ անց դառնալով ստալինյան

բռնապետության զոհերից մեկը: Նրան ձերբակալել էին 1937

թվականին և, որոշ տեղեկություններով, վեցամյա բանտարկությունից

հետո՝ 1943 թ. -ին նա մահացել է Բաքվի բանտում…

ԶԱՊԷԼ ԵՍԱՅԵԱՆ 

1878-1943 թ.թ.



․․․Առաջին հերթին պետք է սարսափել միջակությունից,

այսինքն` անգույն ու նվաստ դիրքից: Հայտնի մարդ դառնալ,

անձնական արժանիքներ ցուցաբերել, բարձր նպատակի

ծառայել – ահա սրանք պետք է լինեն քո ձգտումները: Ի՜նչ

նշանակություն ունի երջանիկ կամ ապերջանիկ լինելը:

Ամենադժբախտ մարդը նա է, ով վարում է միջակ ու անօգուտ

կյանք, ներքուստ ափսոսալով, որ վրիպել է իր կոչումից: 

Մի՛ վախեցիր հավակնոտ թվալուց: 

 

ԶԱՊԵԼ ԵՍԱՅԱՆ 



Սրճարանի սրահում, իսկ եթե ներկայացումը բացօթյա է՝ տվյալ

վայրում, միակ կահավորանք սեղանն ու աթոռները մուտքից հեռու

պետք է լինեն և այնպես դրված, որ տեսանելի լինեն բոլոր ներկաների

համար:

Սեղանի մոտ, առանց ուշադրություն գրավելու, առօրեական, նստած են

Զապէլ Եսայեանը և Շուշանիկ Կուրղինյանը: 

Մտնում է Կատարինե Զալյանը և, առաջանալով, հայացքով փնտրում է,

և նրանց չնկատելով՝ դիմում է հանդիսատեսներից մեկին:

ՀԱՆԴԻՊՈՒՄ 100 ՏԱՐԻ ԱՆՑ

ԿԱՏԱՐԻՆԵ - Ներեցե՛ք, խնդրեմ, դուք Զապէլ Եսայեանին և Շուշանիկ

Կուրղինյանին չե՞ք տեսել… Ժամադրված էինք, ես ուշացա և…

ԶԱՊԷԼ - (անմիջապես ոտքի ելնելով): Ամա՜ն… Տիկին Կատարինեն եկավ…

Տիկի՛ն Կատարինե… Կատարինե՜, հո՛ս եկուր, հո՛ս, մենք հոս ենք:

ԿԱՏԱՐԻՆԵ - Իսկ ես հարյուր տարի է՝ ձեզ եմ փնտրում (մոտենում է ոտքի

ելած իրեն դիմավորող կանանց, ողջագուրվում է Զապէլի հետ): Բարև ձեզ,

ներեցեք, որ մի փոքր ուշացա: (Ծիծաղում են)

ԶԱՊԷԼ- Բան մը չէ: Միայն հարյուր տարի անցավ մեր վերջին ֆիզիկական

հանդիպումեն ի վեր: (Նորից ծիծաղ)

(Պիես՝ մեկ գործողությամբ)



ԿԱՏԱՐԻՆԵ - Դե, ինչ արած, գաղթական երեխաներ կային, որ բժշկական օգնության կարոտ էին,

ժամանակը թռավ, չկարողացա բաժանվել։

ԶԱՊԷԼ - Ծանոթացեք, խնդրեմ (ներկայացնում է): Տիկինը Շուշանիկ Կուրղինյանն է,

բանաստեղծուհի (Շուշանիկին:) Բժիշկ, Կատարինե Զալյան-Մանուկյան, Հայաստանի առաջին

Հանրապետության պառլամենտի 2-րդ գումարման պատգամավոր, Հայաստանի առաջին

Հանրապետության հիմնադիր Արամ Մանուկյանի կինը:

 

ՇՈՒՇԱՆԻԿ - Շատ հաճելի է: Ես տեղյակ եմ, թե Ցեղասպանությունից հետո հայ որբերի և

գաղթականների օգնության գործում դուք ի՜նչ տիտանական աշխատանք եք կատարել, իսկ

համաճարակի օրերին ի՜նչ անձնվիրությամբ եք գործել երկրի օրենսդիր մարմնում՝ լուծելով

գաղթականների խնդիրները, որպես բժշկական հանձնաժողովի անդամ: Ալյոշան ինձ պատմել է ձեր

մասին:

 

ԿԱՏԱՐԻՆԵ - Ինձ էլ ձեր մասին է պատմել: Նա ձեզ համեմատում էր իտալուհի Ադա Նեգրիի հետ՝

ընդգծելով ձեր հետևողական հեղափոխականությունը: 

 

ԶԱՊԷԼ - Ալյոշան ո՞վ է…

ԿԱՏԱՐԻՆԵ - Ալեքսանդր Մյասնիկյանը: Երբ նա հեռաձայնեց Կրասնոդար, կրկին հրավիրեց ինձ

Հայաստան՝ խոստանալով, որ այլևս հալածանքներ չեն լինի, պատմեց նաև հայրենիքում ապրող

մտավորականների մասին: Ափսոս, որ տեղափոխվելուցս հետո նա արդեն կնքել էր իր մահկանցուն:

https://hy.wikipedia.org/wiki/%D4%B1%D6%80%D5%A1%D5%B4_%D5%84%D5%A1%D5%B6%D5%B8%D6%82%D5%AF%D5%B5%D5%A1%D5%B6_(%D5%80%D5%85%D4%B4)
https://hy.wikipedia.org/wiki/%D4%B1%D5%A4%D5%A1_%D5%86%D5%A5%D5%A3%D6%80%D5%AB


ԶԱՊԷԼ - Անշուշտ, եթե ան կենդանի ըլլար այն ատեն՝ բոլշևիկները քեզի այդքան չէին հալածեր,

սիրելի Կատարինե (շրջվում է դեպի Շուշանիկը:) Ների՛ր, Շուշանի՛կ, որ քու ներկայությամբդ

կքննադատենք բոլշևիկներուն…

 

ՇՈՒՇԱՆԻԿ - Արտառոց ոչինչ չկա, մանավանդ որ ինքս էլ ներհակ էի խորհրդային գործիչների

նմանօրինակ արարքներին: Իմ պոեզիայի հեղափոխական պաթոսն առաջին հերթին կանանց

ազատության պայքարին էր նվիրված՝ խավարի ու բռնության դեմ ծառացող ոգով:

 

ԶԱՊԷԼ- (Կատարինեին): Տեսե՞ր ես, որ Արամին հուշարձանն են դրեր։

 

ԿԱՏԱՐԻՆԵ - Այո, հոյակերտ հուշարձան է: Զապէ՛լ, պատկերացնո՞ւմ ես՝ մի օր մեր նկարներն ու

պաստառներն էլ հայտնվեն փողոցներում (կատակում է):

 

ԶԱՊԷԼ- Օ՜, նկարներն ու պաստառները չեմ գիտեր, բայց հանկարծ ու հանկարծ մեր մասին

ներկայացում բեմադրեն (ծիծաղ)։

 

Սակայն, այն հանգամանքը, որ 1919 թվականին աշխարհի մեջ առաջինը հայ կանայք ունեցան

ընտրելու և ընտրվելու իրավունք և Հայաստանի պառլամենտի մեջ պատգամավոր ընտրվեցան

երեք կանայք՝ դուն, Պերճուհի Պարտիզպանյան-Բարսեղյանը և Վարվառե Սահակյանը, ատոր մեջ

կա նաև պարոն Մանուկյանի անուրանալի մեծ ավանդը: Ո՞վ կմտածեր, որ մինչ ողջ Եվրոպայի մեջ

կանայք կպայքարեին ընտրական իրավունքի համար, մենք արդեն ունեինք կին պատգամավորներ։

Համոզված եմ՝ տարիներ հետո՝ 21-րդ դարի մեջ, հայ կանայք շատ ավելի լուրջ արդյունքներու

հասած կըլլան։ 



ՇՈՒՇԱՆԻԿ- Ի դեպ, Զապէլ, սրա հետ կապված հիշում եմ՝ երբ Չարենցի համար կարդացի «Արի՛,

քույրիկ ջան» բանաստեղծությունը, նա ասաց՝ Շուշանիկ, կտեսնես, որ հայ կինը ազատագրվելու է

կաշկանդող նախապաշարումներից: Իր հերթին Արամ Մանուկյանն ինքն էլ ասում էր՝ այն ազգը, որ

հասարակության, պետական գործերում չի օգտագործում իր դուստրերի մեծ ներուժը, կիսատ է:

 

ԶԱՊԷԼ- Օ՜, թևավոր խոսք է ըսեր: Իսկ գիտե՞ս, որ քու այդ բանաստեղծությունդ ես գոց գիտեմ.

Արի՛, քուրիկ ջան, ձեն տանք աշխրքին,

Մեր ընկերներին թեզ ոտքի հանենք.

Էս սև, դարաքաշ, անվայել կյանքին

Մի ելք, մի ուղիղ ճամփա բաց անենք։

 

Արի՛, քուրիկ ջա՜ն, մենք էլ միանանք,

Էն մենծ, սուրբ կռվին էղնինք մասնակից.

Հերիք շղթայված ու գերի մնանք

Դուման մտքերով, շշմած զրկանքից։

 

Թող էն բախտավոր մեր տղամարդիկ

Շատ չհպըրտնան, որ առաջ անցան,

Էնոնք առանց մեզ, հավատա՛, քուրիկ,

Թեզ տեղ չե՛ն հասնի – կ’ընկնեն ցիրուցան․․․
 

Էրթա՜նք, քուրի՜կ ջան, անվախ, միասին

Մեր արդար դատին զոհած ամեն բան.

Էն ազատ կեանքի սրբազան լուսին

Ամենքն են հավասար՝ կռվողը արժան․․․ 
 

(Ծիծաղկոտ ծափահարում են:)



ԿԱՏԱՐԻՆԵ - Լավ բանաստեղծություն է, խոսք չկա, բայց ձեր գործերից ամենաշատը ես սիրում եմ

«Արծվի սերը» երգը:

ՇՈՒՇԱՆԻԿ-

Հե՜յ, ջա՛ն աղջիկ, մարա՛լ աղջիկ,

Ափսոս թռչել չգիտես,

Էդ ծմակում լռիկ-մնջիկ

Պիտի թոշնես ծաղկի պես։

 

Թե թռչեիր, իմ ժայռերին

Քեզ թագուհի կընտրեի,

Քուն գար աչքիդ՝ իմ թևերին

Անուշ երգով կօրրեի․․․
 

Էդ աչերդ՝ ինչ սև գիշեր,

Ժպիտդ՝ վառ արեգակ,

Անծեր երկինք քեզ չէր իշխեր

Ու կլիներ հպատակ։

 

Յարաբ թռչել հե՞չ չգիտես,

Քեզ ո՞վ ծնեց առանց թև,

Յարաբ կյանքում հե՞չ ուզած չես

Օդում թռչել միշտ թեթև:

 



ԶԱՊէԼ- Անցավ մեկ դար և անճանաչելիորեն փոխվեցավ կյանքը: Կանայք հիմա առաջվան համր ու

տնակյաց գեղջկուհիները չեն: Եվ զարմանալի ոչինչ կա, որ անոնք իրենց ակտիվ գործունեությամբ

աչքի կիյնան թե Հայաստանի պառլամենտին, թե հասարակական գործունեության և թե տարբեր

բնագավառներու մեջ:

 

ԿԱՏԱՐԻՆԵ - Այդ ուղղությամբ, այնուամենայնիվ, մենք դեռ մեծ աշխատանք ունենք կատարելու:

Թեև 21-րդ դարն է, բայց բոլորը չէ, որ հասկանում են կնոջ հասարակական ակտիվության

անհրաժեշտությունը:

 

ՇՈՒՇԱՆԻԿ - Հիշո՞ւմ ես, Զապէ՛լ, քո նամակը՝ հասցեագրած դստրիկիդ՝ Սոֆիին: Այսօր էլ այն ավելի

քան արդիական է: 

 

ԶԱՊԷԼ- (ոտքի է ելնում, փոքր-ինչ հեռանում է զրուցընկերներից, վերհուշով, որպես

մենախոսություն, ժեստերով): 1914, մարտ 20, Սկյուտար:

 

Շատ սիրելի աղջիկս․․․ Թույլ տվեք սկիզբը չկարդալ։

 

Ահա այստեղից․



․․․Առաջին հերթին պետք է սարսափել միջակությունից, այսինքն` անգույն ու նվաստ

դիրքից: Հայտնի մարդ դառնալ, անձնական արժանիքներ ցուցաբերել, բարձր նպատակի

ծառայել – ահա սրանք պետք է լինեն քո ձգտումները: Ամենադժբախտ մարդը նա է, ով

վարում է միջակ ու անօգուտ կյանք, ներքուստ ափսոսալով, որ վրիպել է իր կոչումից: 

Մի՛ վախեցիր հավակնոտ թվալուց: 

 

Հարկավոր է, որ հիմիկվանից որոնես քո ուղին, և այն գտնելուց հետո անշեղ քայլես դեպի

նպատակակետը, ուշադրություն չդարձնելով այն խորհուրդներին, որոնցով 

«գործնական» մարդիկ կփորձեն խափանել ճանապարհդ:

 

Դու խելացի ես, հոգով ու մարմնով առողջ: Եվ դու պատկանում ես մի ժողովրդի, որը

քանակապես փոքր լինելով հանդերձ, մեծ է իր տառապանքներով, մաքառումներով,

հույսերով: Դու կոչված ես մասնակցելու նրա պայքարին, նրա իղձերի իրականացման

գործին: Քո ժողովրդի և քո ծագման բերումով դու կոչված ես մեծ դեր խաղալու քո երկրում,

որտեղ հարկավոր է ոչ միայն աշխատել, այլև կազմակերպել կյանքը, նույնիսկ ստեղծել

այն: Կարելի՞ է պատկերացնել դրանից ավելի հետաքրքրական ու գեղեցիկ ասպարեզ:

(Ընթացքում Շուշանիկը հավանություն է տալիս:)

 

Սիրելի Սոֆի, 

 

Ես հուսով եմ, որ քո ունակություների և կամքի մասին իմ կարծիքը ամենևին էլ

չափազանցված չէ և համընկնում է քո ձգտումներին:

 

Քեզ տեսնել տենչացող մայրդ`   

 

Զապէլ: (Հուզվում է:) 



Ներեցե՛ք, բարեկամնե՛ր, ես հիմա կուգամ (դուրս է ելնում:)

ՇՈՒՇԱՆԻԿ - Զապէ՜լ, Զապէ՜լ․․․
 

ԿԱՏԱՐԻՆԵ - Շուշանի՛կ, Զապէլը մեծ տաղանդ ունի, մե՜ծ… Արշակ Չոպանյանը նրա մասին ասում

էր՝ հայոց մեծագույն գրագիտուհի, ազգային-հասարակական անվանի գործիչ։ Եվ իրոք, նրա

բազմաթիվ հայրենաշունչ գրվածքները, դասախոսություններն ու հոդվածները փառքի պսակ եղան

ու նաև, ցավալիորեն, փշե պսակ, ստալինյան բռնապետության զոհ դարձավ Զապէլը: Զապէլն իր

ժամանակների համար անհավանական բան էր անում՝ կանանց իրավունքների պաշտպանության

հարցերն էր բարձրացնում՝ չիմանալով, թե որքան կարևոր գործ է անում հետագա սերունդների

համար։ 

ՇՈՒՇԱՆԻԿ- Ես տարբեր առիթներով միշտ ներկայացնում եմ նրա մի հոդվածում արտահայտված

միտքը. «Կինը աշխարհ չէ եկած մինակ հաճելի ըլլալու համար։ Կինը եկած է իր խելքը, մտային,

բարոյական և ֆիզիքական հատկությունները զարգացնելու համար։ Ինքզինքնին հարգող բոլոր

կիներուն իտեալը միայն հաճելի ըլլալը պետք չէ ըլլա, այլ երկրիս վրայ գործոն բարերար տարր մը

դառնալը»։

Վերադառնում է Զապէլը՝ աշխույժ, զվարթ տրամադրությամբ:

ԶԱՊԷԼ - Լավ լուր մը ունիմ, սիրելի Կատարինե, ուր որ է մեզի պիտի միանան քու

խորհրդարանական գործընկերուհիներդ... հարյուր տարիե վերջ:

ԿԱՏԱՐԻՆԵ - Մի՞թե Վարվառե Սահակյանն ու Պերճուհի Բարսեղյանն են գալիս:



ԶԱՊԵԼ- Այո՛, այո՛, անո՛նք, որոնք քեզի հետ ընտրվեցան և պատվով կրեցին Հայոց պառլամենտի

պատգամավորի վեհ կոչումը: Էհ, անանկ կերևի, որ երկնային արարածներուն կարտոնվի դարե դար

հանդիպիլ: Բայց, այսօրվան պես կհիշեմ, թե Վարվառեն որքան մեծ բարեփոխումներ կատարեց այն

ատեն նորանկախ Հայաստանի կրթական ծրագրերուն մեջ, իսկ Պերճուհին մեծ ավանդ ունեցավ

մանկավարժության մեջ:

ՇՈՒՇԱՆԻԿ - Սա այն Պերճուհին չէ՞, որ պատգամավոր եղած ժամանակ ընդգրկվեց և ակտիվ

ազգաշահ գործ կատարեց Ամերիկյան խնամատարության կոմիտեում, նաև «Փոթորիկեն վերջ»

պատմվածքների ժողովածու հրատարակեց:

 

ԿԱՏԱՐԻՆԵ - Նույն ինքը: Հետագայում, երբ Հայաստանի խորհրդայնացումից հետո ստիպված էր

արտագաղթել, բնակություն հաստատեց Փարիզում և մեծ վաստակ ունեցավ Նանսենյան

գրասենյակը ղեկավարելիս:

 

Զապելի բջջայինը զանգում է:      

 

ԶԱՊԵԼ - (Հեռախոսը նայում է էկրանին:) Ահա, դարձյալ Պերճուհին կհեռաձայնե… Աս նոր

գործիքներուն դեռ չկրցա վարժվիլ: Այո՞… (ծիծաղում է:) 

 

ՇՈՒՇԱՆԻԿ – Տեսնես 22-րդ դարում ինչ են հնարելու:

 

ԶԱՊԵԼ - Այո՞… (ծիծաղում է:) Կորսվե՞ր եք… Չեք գտնե՞ր թե ուր է Մասուր արվեստի տունը

(անվանում է տվյալ սրճարանի կամ վայրի անունը:) Ի՜նչ կըսեք … Լավ, ինծի սպասեցեք, ես հիմա 

կուգամ։



Կըսե թե՝ այնքան փոխվեր է Երևանը (քաղաքը, որտեղ գտնվում են), որ կորսվեր են, չեն գիտեր

ինչպես կողմնորոշվին: Աղջիկներ, դուք խոսակցեցեք, ես երթամ անոնց հոս առաջնորդեմ: (Դուրս է

գնում:)

ՇՈՒՇԱՆԻԿ - Գիտե՞ս, սիրելի Կատարինե, երբ խորհում եմ մեր պատմության դժվարին

ժամանակների մասին, ամեն մի ճակատագրական շրջանին հայ կանացից եղել է մեկը, որ մեծ

դերակատարություն է ունեցել ազգի կամ պետականության համար: Այդպես եղավ նաև մեր

ժամանակներում:

 

ԿԱՏԱՐԻՆԵ - Լիովին ճիշտ եք, սիրելիդ իմ Շուշանիկ: Արա Գեղեցիկ արքայի թագուհուց՝ Նուարդից

սկսած մինչև Փառանձեմ թագուհին ու Բագրատունյաց Խոսրովանույշը, Արծրունիների թագուհին՝

Մլքեն, կիլիկեցի Զապէլը…

 

ՇՈՒՇԱՆԻԿ- Սակայն ինչո՞ւ միայն մեր թագուհիներին հիշել, որքա՜ն երևելի հայուհիներ են եղել նաև

տարբեր երկրներում՝ Թեհրանի համալսարանի աստղադիտարանի հիմնադիր, աստղաֆիզիկոս

Ալենուշ Տերյանը, գրող, հրապարակախոս, 1919-1920 թվականներին Ճապոնիայում Հայաստանի

առաջին հանրապետության դեսպան Դիանա Աբգարը...

ԿԱՏԱՐԻՆԵ - Աշխարհում առաջին կին օվկիանոսագետ Անիտա Կարագոշյան- Կոնտին... 

 

ՇՈՒՇԱՆԻԿ - Թուրքիայի առաջին կին բժիշկ Զարուհի Քավալջյանը...



ԿԱՏԱՐԻՆԵ - Իշխանուհի Մարիամ Թումանյանը...

ՇՈՒՇԱՆԻԿ - Քաղաքական ակտիվ գործիչ Մարո Նազարբեկը...

 

ԿԱՏԱՐԻՆԵ - Հայկանուշ Մառքը... 

 

ՇՈՒՇԱՆԻԿ- Լրագրող Սիրան Սեզան․․․ ո՞ր մեկին հիշես: Նրանք բոլորն էլ

հասարակական ակտիվ աշխատանքի մեջ են եղել նաև:

 

«Զինչ ու զինչ» (երգը կարող է փոխվել) երգի կատարմամբ հանկարծ մտնում

են Զապէլը, Պերճուհին և Վարվառեն: Ընդառաջ գնալով, նոր եկածների հետ

ողջագուրվելով՝ երգին միանում են նաև Շուշանիկն ու Կատարինեն:

ՊԵՐՃՈՒՀԻ - (Դիմելով հանդիսատեսին): Հավնեցա՞ք մեր երգը… Իմ

ղեկավարած օրիորդաց խմբակին սանուհիներուն հետ ասանկ տասնյակ

երգեր կերգեինք: Հայդե, աղջիկներ, եկեք մեկ երգ մըն ալ երգենք…

Կատարվում է երգ (սեփական ընտրությամբ:)

ՎԱՐՎԱՌԵ - Աս ի՜նչ անուշիկ քաղաք դարձած է Երևանը (պայմանական,

այն քաղաքը, որտեղ խաղում են ներկայացումը): Ապշելի՜ք բան է, ապշելիք

բան… 

ՊԵՐՃՈՒՀԻ - Ինծի պահ մը թվաց, թե եվրոպական քաղաքի մը մեջ

հայտնված եմ… կորսվեցանք, և գիտե՞ք թե որ պողոտային վրա… Աման, ըսեմ՝

հավատալու բան չէ, կորսվեցանք մեծն Կոմիտասի պողոտային մեջտեղը…

Է՞, աս ըլլալի՞ք բան էր…



ՎԱՐՎԱՌԵ - Ժամանակին, պատգամավոր եղածս ատենս, ես կրթական ծրագիրներու վրա

կաշխատեի, սակայն երազել անգամ չէի կրնար, որ հայրենիքս Գիտություններու կաճառ

կունենա, այսչափ համալսարաններ, կրթական օջախներ, այսքան վարժուհիներ ու

դասախոսներ… 

ԶԱՊԷԼ- Սակայն տպավորությունս է, թե ազգս յուր սերունդի կրթությունը և

դաստիարակությունը մինակ կիներուն և աղջիկներուն վստահած է… (ծիծաղկոտ կատակում է)

Է՞, մեղք չե՞ն, այդչափ կարելի՞ է ծանրաբեռնել կիները… Ջանըմ, ըսինք կիներու ակտիվացում,

բայց ամեն բան մենք ընելը չըսինք, ուր որ կդառնաս, վաճառատուն ըլլա, հիվանդանոց,

գրադարան թե գրասենյակ, կիները կաշխատին… Տղամարդիկ ի՞նչ կընեն կոր, չհասկցա… 

(Նրա կատակի վրա բոլորը ծիծաղում են:) 

Անցած օրը հոս ևս մի տիկին կաշխատեր, կանչենք նրան, մեր թեյը կարծես քիչ է։ 

Տիկի՛ն Սիլվա։

Ներս է մտնում տիկին Սիլվան:

 

Տիկի՛ն Սիլվա, մեզ թեյ բերեք։

 

ՇՈՒՇԱՆԻԿ - Մեկ բաժակ սառը ջուր էլ, խնդրում եմ․․․ 

ՄԱՏՈՒՑՈՂ - Հրես կբերեմ:

ՇՈՒՇԱՆԻԿ - Մատաղդ էղնիմ, օր չհրեմ՝ չե՞ս կրնա բերե… (Դարձյալ ծիծաղ:)



ՊԵՐՃՈՒՀԻ - Բավական է, բե՞, ինչ սկսաք մեր էրիկները, հայրերը,

եղբայրները քննադատել: Անոնք լավ են, շատ լավ:

ԶԱՊԷԼ- Բան մը չըսինք, հոգիներնուդ հետ կխաղանք կոր:

ՎԱՐՎԱՌԵ - Անշուշտ, կատակ ըրինք, սակայն, եթե լուրջ խոսինք, անոնք

մտահոգված են, որ եթե կիները իրենց չափով ակտիվ և գործունյա ըլլան,

ընտանիքի հոգևոր ջերմությունը կկորսվի: Մինչդեռ այդպես չէ: Մենք, սիրելի

քույրեր, անչափ ծանրաբեռնված ըլլալով երբևէ զանց առա՞ծ ենք մեր

ընտանիքներու, զավակներու նկատմամբ ջերմ վերաբերմունքը: Բնավ:

Ուստի ես այն կարծիքին եմ, որ յուրաքանչյուր գործ՝ մասնագիտական

աշխատանք ըլլա, հասարակական թե քաղաքական, կիներս ավելի

զորավոր ենք տղամարդկանց հետ, և նույնքան ալ անոնք զորավոր են մեզի

հետ, առանց մեր ակտիվ մասնակցության կարելի չէ, որ առաջընթաց

ունենանք:

ՇՈՒՇԱՆԻԿ - Օրը կգա, կտեսնեք, որ կանայք ավելի ակտիվ կլինեն

քաղաքական կյանքում, քանի որ հավասար հնարավորությունների

դեպքում մեր երկիրն ավելի շահեկան դիրքերում կհայտնվի։ Պետք է

կիներուն աջակցել, խրախուսել, հավասար հնարավորություններ տալ։ Այդ

հնարավորություններից շատերն էլ կանայք պետք է վերցնեն, չսպասեն, որ

իրենց տան, քանզի երբեմն եթե մենք չենք ուզում, չենք էլ ստանում։ 

ԶԱՊԷԼ – Եվ եթե ասանկ շարունակվե, կրնա ըլլալ, որ հաջորդ դարուն մենք

անգործ մնանք (բոլորը ծիծաղում են)։



(Հանկարծ մի զանգ է հնչում: Բոլորը լրջանում են:)

ԿԱՏԱՐԻՆԵ - Զանգն է: 

ՇՈՒՇԱՆԻԿ - Այո, հրաժեշտի պահն է:

ՎԱՐՎԱՌԵ - Արդե՞ն: Ինչ շուտ անցավ ժամանակը:

(Թաց աչքերով գրկախառնվում են):

ԿԱՏԱՐԻՆԵ - Մինչ հաջորդ հանդիպում:

ՎԱՐՎԱՌԵ - Հարյուր տարի...

ՇՈՒՇԱՆԻԿ - Հաջորդ դարում՝ նորից Երևանում:

ԶԱՊԷԼ- Ավելի գեղեցիկ, ավելի լավ, ավելի հզոր հայրենիքին մեջ:

ՊԵՐՃՈՒՀԻ- Տեսնենք ...

(Բոլորը գրեթե միասին խոսելով)

- Մնաք բարո՜վ, սիրելինե՛ր:

- Մնաք բարո՜վ...



(Հանդիսատեսին) 

Մնաք բարո՜վ... (Արձագանքի նման)

Բարո՜վ ... բարո՜վ ... բարո՜վ ... բարո՜վ ... բարո՜վ ...

(Տարբեր ուղղություններով պատրաստվում են դուրս գալ, բայց հանկարծ Կատարինեն կանգ է

առնում ու շրջվում)

ԿԱՏԱՐԻՆԵ - Իսկ հրաժեշտից առաջ մի երգ էլ չկատարե՞նք մեր անուշիկ երգերից:

ԶԱՊԷԼ- Շատ աղվոր միտք է: Աս առաջին զանգն էր: Դեռ հինգ երկվայրկյան ալ ունինք:

ՇՈՒՇԱՆԻԿ- (Ուղղելով) Հինգ րոպե ...

Կատարվում է «Համարձակ եմ» երգը՝ նվիրված ազատականացված կնոջը։

Վերջ



Հատված «Հանդիպում հարյուր տարի անց» բեմականացումից՝
Նաիրյան վոկալ անսամբլի կատարմամբ։ 
Մասուր արվեստի տուն, Երևան, 2021


